
 � Bu ucqar dağ rayonu inanılmaz dərəcədə dəyişib. 

Xüsusilə son beş ildə, yəni ötən Prezident seçkilərindən sonra 
Gədəbəyin sürətli inkişafı açıq-aşkar hiss olunur. Yeni, gözəl 
magistral yollar, körpülər, rayon mərkəzində və kəndlərdə aparılan 
abadlıq-quruculuq işləri, təzə tikilən sosialyönümlü obyektlər 
Gədəbəyə gələn turistlərin də sayını nəzərəçarpacaq dərəcədə 
artırıb. Təsadüfi deyildir ki, hər il yeni, müasir infrastruktura 
malik istirahət mərkəzləri tikilib istifadəyə verilir. Slavyanka 
kəndində, yol kənarında yenicə istifadəyə verilmiş “Meh” də məhz 
belə mərkəzlərdəndir. 

İndi rayonda torpaqdan daha 
səmərəli istifadə edənlərin sayı xeyli 
çoxalıb. İş adamlarının, necə deyərlər, 
giley-güzarı da azalıb.Çünki bəzi 
məmurların sahibkarların işinə qarış-
ması, onları incitməsi halları tamamilə 
aradan qalxıb. Əksinə, indi müvafiq 
stukturların rəhbərləri rayonda iş 
görmək istəyən sahibkarlara hərtərəfli 
dəstək olur, kömək göstərirlər. Məhz 
bu keyfiyyətlərinə görə rayon icra 
hakimiyyətinin başçısı Ramiz Yediya-
rovu iş adamları haqlı olaraq özlərinin 
dostu hesab edirlər. İldə ən azı iki dəfə 
rayon icra hakimiyyətində iş adamları-
nın toplantısı keçirilir. Buraya hüquq-
mühafizə orqanlarının, ayrı-ayrı struk-

turların rəhbərləri, ictimaiyyətin, kütləvi 
informasiya vasitələrinin nümayəndələri 
də dəvət olunur. Tədbirin keçirildiyi 
zala açıq mikrofonlar qoyulur və toplan-
tı başlanan kimi rayon rəhbəri “Kimin 
nə sözü, kimdən, nədən şikayəti varsa 
çəkinmədən desin, bura sizin öz eviniz-
dir, evdə isə sirr saxlamazlar”– deyərək 
əməlli-başlı işgüzar bir mühit yaratma-
ğa nail olur...

Gədəbəydə əhalinin qaz, işıq, su 
problemləri köklü surətdə yaxşılaşdırı-
lıb. Doğrudur, hələlik qazlaşdırılmayan 
kəndlər də az deyil. Rayonun relyefinin 
olduqca mürəkkəb olması bu işi bəzən 

ləngidir. Lakin vacib məsələ daim 
nəzarət altındadır və hər il 3-4 kənd, 
bəzən daha çox yaşayış məntəqəsinə 
qaz xətləri çəkilir ki, bu da əhalinin ra-
zılığına səbəb olur. Ötən ilin avqustunda 

ölkə rəhbərinin iştirakı ilə Gədəbəy 
şəhərinin içməli su təchizatı layihəsinin 
açılışı olub, içməli su problemi həll 
edilib. 

 Əvvəlki illərdə şəhərin bir hissəsi, 
özü də gündə cəmi bir neçə saat su ilə 
təmin olunurdusa, indi həmin prob-
lem öz həllini tapıb və Gədəbəy təmiz 
içməli su alır.

 Gədəbəyin tarixində ilk dəfə 
olaraq şəhərin kanalizasiya sistemi də 
yaradılıb. Layihəyə uyğun olaraq, 47,5 
kilometr kanalizasiya şəbəkəsi çəkilib 
və 1,5 kilometr kanalizasiya kollekto-
ru tikilib. Şəhərdə yaranacaq tullantı 

sularının təmizlənərək kənarlaşdırılması 
üçün məhsuldarlığı gündə 3500 kub-
metr olan təmizləyici qurğunun inşası 
nəzərdə tutulur. Bundan başqa, şəhərin 
su mənbələri və su təchizatı qurğuları 
rayonun 11 min nəfər əhalisinin yaşadı-
ğı Düzyurd, Arıqdam, Yenikənd, Söyüd-
lü və Qaradağ kəndlərinin su tələbatı 
nəzərə alınmaqla layihələndirilib. 
Ümumilikdə, bu layihədən gələcəkdə 23 
min nəfər faydalanacaq.

Rayonda digər infrastruktur 
layihələri də bu beş ildə uğurla icra edi-
lib. Ötən il elektrik yarımstansiyasının 
da açılışı oldu. Bu problem də arxada 
qaldı. Əvvəllər bir balaca külək əsib, 
yağış yağdımı, işıqlar kəsilirdi, köhnə, 
çürümüş taxta dirəklər sıradan çıxırdı. 
İndi həm yarımstansiya tikilib, həm də 
yeni ötürücü xətlər var. Nəticədə, rayon-

da enerji təminatı etibarlı olub.
Kənd yolları nə vəziyyətdə idi, onu 

hamı görürdü. Son illərdə Gədəbəydə 
üç kənd yolu layihəsi icra olundu və bu 
üç layihə 100-dən çox kəndi əhatə edir. 
Gədəbəydə 108 kənd var. Amma bütün 
kənd yolları, demək olar ki, əsaslı təmir 
edilib.

 Beləliklə, rayonda bütün infrast-
ruktur problemləri həll olunur. Eyni 
zamanda, sosial proqramlar da icra edi-
lir, sənaye müəssisələri yaradılır. Qızıl 
mədəni sahəsində 600-dən çox insan 
işlə təmin edilib. Rayonda fəaliyyət 
göstərən mineral sular zavodunun 

şöhrəti hər yerə yayılıb. Yeni limonad 
zavodunun da istifadəyə verilməsi 
rayonun həyatında mühüm hadisədir və 
əlavə yeni iş yerləri deməkdir. Bütün 
bunlar rayonun iqtisadi inkişafına 
böyük dəstəkdir.

Gədəbəydə bundan sonrakı illərdə 
də emal sənayesi, kənd təsərrüfatı 
inkişaf etdiriləcək və bu, rayon üçün 
prioritet bir məsələ kimi daim diqqətdə 
saxlanılır.

Gədəbəy rayonunda 60-dan çox 
məktəb tikilib və əsaslı təmir edilib. 
Son illərdə kəndlərdə müasir, hər bir 
şəraiti olan həkim məntəqələri tikilib. 
Bu illərdə istifadəyə verilmiş Mərkəzi 
Rayon Xəstəxanasında müalicə alan-
ların sayı ilbəil artır, Bakıya və digər 
şəhərlərə getməyə daha ehtiyac qalmır. 
Sosial obyektlərin sırasına 5 il qabaq 

qatılmış Aşıqlar Evində hazırda 100-dən 
çox uşaq məşğul olur. Bu dağ rayonu-
na, bütövlükdə Azərbaycan folkloruna 
xarakterik olan aşıq sənəti yaşadılır və 
ənənənə davam etdirilir…

Gədəbəyin son beş ildə keçdiyi 
yola ona görə qısaca nəzər saldıq ki, 
11 aprel prezident seçkiləri ərəfəsində 
rayonda olduq, seçki məntəqələrinə 
baş çəkdik, seçicilərlə görüşdük, 
insanların əhval-ruhiyyəsini öyrəndik. 
Ən çox diqqətimizi belə bir məqam 
çəkdi ki, gədəbəylilərin dövlətə və 
dövlətçiliyə sədaqətli olmaları onlarla 
elə ilk tanışlıqdan, ilk söhbətdən hiss 

olunur. Təbii ki, yuxarıda sadaladıqla-
rımızı bu yerlərin camaatı çox yüksək 
qiymətləndirir, onu unutmurlar.

Seçki məntəqələri yüksək 
səviyyədə hazırlanıb. Harada olduqsa, 
bir işgüzarlıq mühiti hiss etdik. Seçki 
günü üçün bütün detallar, adi şamdan 
tutmuş, stasionar telefona, generatora 
kimi nəzərə alınıb. Bütün məntəqələr 
yaxşı təmir olunmuş, səliqəli, işıq-
lı otaqlarda yerləşir. Rayon icra 
hakimiyyəti başçısı aparatının ərazi 
idarəetmə və yerli özünüidarəetmə 
orqanları ilə iş şöbəsinin müdiri 
Nizaməddin Qılıcov söhbət zamanı 
dedi ki, icra hakimiyyəti bu işdə seçki 
məntəqələrinə lazım olan bütün işləri 
vaxtında görüb və heç bir problem 
yoxdur. Məntəqələrə gedən yollara, 
səkilərə bir daha əl gəzdirilib, ən yaxşı 

otaqlar seçki məntəqələrinin ixtiyarına 
verilib.

103 saylı Gədəbəy dairə seçki ko-
missiyasının sədri Xalid Xudaverdiyev 
də rayonda seçkiqabağı görülən işlərdən 
razılığını bildirdi. Dedi ki, Gədəbəydə 
seçkilərin yüksək səviyyədə keçməsinə, 
seçicilərin fəallığına heç bir şübhəsi 
yoxdur. Bütün məntəqələrin texniki 
təchizat məsələləri yüksək səviyyədə 
həll olunub. Hiss edirik ki, seçicilər 
aprelin 11-ni səbirsizliklə gözləyirlər. 
Qeyd edək ki, bu dairə üzrə seçicilərin 
sayı 41 min 830 nəfərdir. Məntəqə 
üzvləri üçün dördgünlük seminarlar 
keçirilib. Rayondakı 3, 5, 9, 10, 12, 
36 saylı məntəqələrdə veb kameralar 
quraşdırılıb. Bildirişlər də artıq payla-
nılıb. Bu il bizim dairə üzrə 820 nəfər 
ilk dəfə səs verəcək. Yaşı 100-ü keçən 
seçicilərimizin sayı 9 nəfərdir. Maraq-
lıdır ki, onlar da seçki günü məntəqəyə 
gələcəklərini bildirmişlər.

Eyni vəziyyət 104 saylı dairədədir. 
Burada 24 məntəqə üzrə 21 min 334 
nəfər seçici var. İlk dəfə səs verəcək 
seçicilərin sayı 20 nəfər, yaşı 100-
dən çox olan seçicilərin sayı isə 8 
nəfərdir. Qeyd edək ki, bütövlükdə 
Gədəbəydə iki dairə üzrə yaşı 80-ni 
keçən seçicilərin sayı 2551 nəfərdir 
ki, bu da respublika üzrə ən yüksək 
göstəricilərdən biridir. 104 saylı dairədə 
də 6 məntəqədə veb kameralar quraşdı-

rılmışdır. Bunlar 1, 8, 9, 18, 19, 21 saylı 
məntəqələrdir.

…Rayondakı 103 saylı dairənin 2 
saylı məntəqəsinə baş çəkdik və burada 
işgüzar bir mühitin şahidi olduq. Biri 
siyahıdakı adları telefonda kiminləsə 
dəqiqləşdirir, bir başqası məntəqəyə 
gəlib adını tapa bilməyən seçici ilə 
söhbət edir, digəri hələ tam paylanılma-
yan bildirişləri sayır. Məntəqənin sədri 
Esmira Şirinova dedi ki, maraq üçün 

seçki günü bizim məntəqəyə gəlin. Özü-
nüz görəcəksiniz ki, 1358 seçicimizin 
hər biri necə fəaldır. 

Eyni işgüzarlığı Slavyanka 
kəndindəki 12 saylı məntəqədə də gör-
dük. Kənd məktəbi binasında, səliqəli 
otaqda sərbəst səs vermək üçün hər bir 
şərait yaradılıb. Məntəqənin sədri Faiq 
Axundov bildirdi ki, slavyankalıların 
seçki günü fəal olacaqları indidən hiss 
olunur. Seçicilər tez-tez məntəqəyə 
gəlir, onları maraqlandıran suallarla bizə 
müraciət edir, prezidentliyə namizədlər 
haqqında daha ətraflı məlumat almağa 
çalışırlar. Məntəqə üzrə seçicilərin sayı 
1117 nəfərdir. Bir vaxtlar tanınmış 
həkim kimi hamının hörmətini qazan-

mış 81 yaşlı Əhməd İsmayılovla rastlaş-
dıq. “Yaxında oluram, gəlin gedək bir 
stəkan çayımızı için” – dedi. “Vaxtımız 
çox məhduddur, hələ başqa məntəqələrə 
də getməliyik” – cavabını eşidib əlini 
pəncərədən çölə uzatdı:

–Beş il qabaq buralar belə deyil-
di, – dedi. – Slavyanka çox dəyişib. 
Kəndarası yollar salınıb, məktəb, 
uşaq bağçası tikilib, su çəkilib, kənd 
qəbiristanlığında geniş abadlıq işləri 

aparılıb, yeni, müasir istirahət mərkəzi 
istifadəyə verilib, istehsal müəssisələri 
yaradılıb...

Gədəbəydə hansı məntəqədə olduq-
sa, Əhməd İsmayılovun söylədiklərinə 
bənzər söhbətlərin şahidi olduq: 
“Gədəbəy beş il əvvəl belə deyildi”... 
“Gədəbəydə insanlar onlara göstərilən 
diqqət və qayğıdan razıdırlar”.

Ucqar dağ rayonundan şər qarışana 
yaxın qayıtdıq. Artıq məntəqələrdə 
işıqlar da yandırılmışdı. Seçki gününə 
az qalırdı.

Hamlet QASIMOV, 
“Xalq qəzeti”nin bölgə müxbiri

SEÇKİLƏRDƏN-SEÇKİLƏRƏ

GƏDƏBƏY BEŞ İL ƏVVƏL 
BELƏ DEYİLDİ...

 � Azərbaycanın dövlət müstəqilliyi bərpa olunduğu ilk 
illərdə ölkəmizdə mürəkkəb sosial-iqtisadi, ictimai-siyasi vəziyyət 
hökm sürürdü. Ordu quruculuğu diqqətdən kənarda qalmışdı. 
Yerli özünümüdafiə qüvvələri isə erməni işğalının qarşısını 
almaqda aciz idi. 

Ümummilli lider Heydər Əliyevin 
siyasi hakimiyyətə qayıdışından sonra 
Azərbaycanda Silahlı Qüvvələrin forma-
laşması prosesinə başlanıldı, bu sahədə 
ciddi islahatlar aparıldı. Erməni işğalçıları-
na qarşı döyüşlərdə ordumuz daha əvvəlki 
kimi acizlik göstərmədi, həyata keçirdiyi 
uğurlu əməliyyatlarla bir sıra yaşayış 
məntəqələrimiz düşməndən azad edildi. 
1994-cü il may ayının 12-də isə atəşkəs 
barədə sazişin imzalanması ordu quruculu-
ğunda genişmiqyaslı tədbirlərin reallaşdı-
rılmasını sürətləndirdi. Orduya çağırışla 
bağlı qarşıya çıxan çətinliklər aradan 
qaldırıldı, fərarilik hallarına qarşı mübarizə 
gücləndirildi. Silahlı Qüvvələrdə hərbi tex-
nikanı idarə edə biləcək savadlı, ixtisaslı 
kadrlara, zabit korpusuna qayğı göstərildi. 
Şəxsi heyətin mənəvi-psixoloji hazırlığına, 
döyüş ruhunun yüksəldilməsinə diqqət 
artırıldı, hərbi vətənpərvərlik işinə prioritet 
istiqamət kimi yanaşıldı. 

Ümummilli liderimizdən sonra da 
ordu quruculuğu inamla, uğurla davam 
etdirildi. Hərbi sahədə islahatların yeni 
mərhələsinə başlanıldı. Azərbaycan 
Ordusunun yeni silah və texnika ilə təchiz 
edilməsinə mühüm önəm verildi. Təminatı 
yaxşılaşdırmaq üçün Müdafiə Sənayesi 
Nazirliyi tərəfindən müxtəlif təyinatlı 
silah növlərinin istehsalı reallaşdırıldı. 
Azərbaycan Silahlı Qüvvələrinin yaran-
masının 90-cı və 95-ci ildönümlərində 
keçirilən hərbi paradlarda ordumuzun gücü 
və qüdrəti bütün dünyaya bir daha nümayiş 
etdirildi. 

Hazırda Azərbaycan Ordusu 
müstəqilliyimizin, dövlətçiliyimizin qa-
rantıdır. Silahlı Qüvvələrimiz regionun ən 
güclü ordusu və xalqımızın güvənc yeridir.

Bütün bunlar Azərbaycanda ordu 
quruculuğu istiqamətində atılan uğurlu 
addımların, həyata keçirilən islahatla-
rın məntiqi nəticəsidir. Eyni zamanda, 
bir həqiqəti də unutmamalıyıq: Bu gün 
Azərbaycan Ordusunun regionun ən güclü 
ordusuna çevrilməsi dövlətimizin bu 
sahəyə diqqət və qayğısı ilə bərabər, həm 
də yeridilən düzgün, uzaqgörən siyasət 
hesabına iqtisadiyyatımızın son 14 ildə 
keçdiyi möhtəşəm inkişaf yolu ilə bağlıdır. 
Çünki ölkəmizin iqtisadi cəhətdən getdikcə 
güclənməsi sayəsində Azərbaycan Ordusu-
nun hərbi qüdrəti də artıb, döyüş hazırlığı 
yüksəlib, şəxsi heyətin sosial-məişət şəraiti 
daha da yaxşılaşıb. 

Bu gün artıq inamla deyə bilərik ki, 
Silahlı Qüvvələrimiz Ali Baş Komandanın 
hər bir əmrini yerinə yetirməyə, ölkəmizin 
ərazi bütövlüyünü təmin etməyə və 
düşmənə layiqli cavab verməyə qadir olan 
qüdrətli ordudur.

“Açıq qapı günü”nün  
xoş təəssüratı    

Mətbuatda müdafiə naziri, general-
polkovnik Zakir Həsənovun tapşırığına 
əsasən, martın 20-də Novruz bayramı 
münasibətilə bütün hərbi hissələrdə əsgər 
valideynləri və yaxınları üçün “Açıq qapı 
günü” təşkil olunacağı xəbərini oxuyandan 
sonra mən də oğlumun xidmət etdiyi “N” 
saylı hərbi hissəyə gedib həmin tədbirdə 
iştirak etmək qərarına gəldim. 

Həmin gün valideynlər, ictimaiyyət 
nümayəndələri hərbi hissədə yaradılan 
yaşayış və məişət şəraiti ilə yaxından tanış 
oldular, xidməti, inzibati binalara, eləcə də 
əsgər yataqxanaları və yeməkxanalarına 

baş çəkmək imkanı əldə etdilər. 
“N” saylı hərbi hissəsinin rəhbər 

heyətinin iştirakı ilə keçirilən “Açıq 
qapı günü”ndə valideynlər burada 
həyata keçirilən islahatlarla tanış oldu-
lar, əsgərlərin sosial-məişət şəraitinin 
yaxşılaşdırılması məqsədilə yaradılan 
şəraitdən, ərzaq, əşya, eləcə də digər 
təminatın keyfiyyətindən məmnun qaldıq-
larını bildirdilər, dövlət başçısına Silahlı 
Qüvvələrimizdə xidmət edən övladları-
mıza göstərilən diqqət və qayğıya görə 
minnətdarlıqlarını ifadə etdilər. 

“N” saylı hərbi hissəsinin qərargah 
rəisi, polkovnik-leytenant Ceyhun  
İmanov söhbət zamanı dedi:

– Ordu quruculuğundakı uğurlar 
hamımızın gözü önündədir. Bütün bun-
lar – Azərbaycan Ordusunun gücünün 
artırılması, əsgərlərin, hərbi qulluqçuların 
döyüş əhval-ruhiyyəsinin yüksəldilməsi 
Silahlı Qüvvələrin Ali Baş Komandanının 
göstərdiyi diqqət və qayğının məntiqi 
nəticəsidir. Bu gün Azərbaycan əsgəri 
Vətəni şərəflə qoruyur. Vahid koman-
danlıqdan idarə edilən və müasir hərbi 
texnika ilə təchiz olunan Azərbaycan 
Ordusu düşmənə sarsıdıcı zərbə endirmək 
iqtidarındadır.

“Açıq qapı günü”ndə əsgərlərlə 
söhbətdə bir daha əmin oldum ki, müasir 
gənclərimiz hərbi xidmət keçməyin vacib-
liyini dərk edir, Vətən qarşısında borcun 
öhdəsindən layiqincə gəlirlər. Onlar 
döyüş tapşırıqlarına məsuliyyətlə yanaşır, 
nümunəvi xidmət etməyə çalışırlar. 

– Ali Baş Komandanın döyüş əmrinə 
hər an hazırıq, – bu sözləri əsgər Aqil 
Salmanov deyir: 

– Hərbi xidmətə Bakının Binəqədi ra-
yonundan çağırılmışam və burada xidmət 
etməyi şərəfli vəzifə hesab edirəm. Çağırış 
vərəqəsi gələndə çox qürurlandım… 
Keçirilən təlimlərə məsuliyyətlə yanaşı-
ram, hərbin sirlərinə dərindən yiyələnməyə 
çalışıram. Bu məqamda komandirlərimin 
də zəhmətini diqqətə çatdırmaq istərdim. 

Onlar mətin və qorxmaz döyüşçü kimi 
formalaşmağımızda böyük səy göstərirlər, 
qayğılarımızla hər zaman maraqlanır-
lar. Hər birinə təşəkkürümü bildirirəm. 
Fəxr edirəm ki, Azərbaycan Ordusunun 
əsgəriyəm.

Əsgər Aqil Salmanov daha sonra dedi:
– Əsgəri xidmətə gələn gündən 

komandirlərimdən doğma münasibət 
görmüşəm. Burada sanki bir ailə mühitində 
xidmət edirik. Şəraitimiz yüksək səviyyədə 
təşkil edilib. İsti yataq yerimiz, yun və 
qalın qış geyimlərimiz var. Keyfiyyətli 
yeməklərlə qidalanırıq. Vəzifəmizin 
öhdəsindən tam məsuliyyətlə gəlirik.

Əsgəri xidmətə Sumqayıtdan çağırılan 
Malik Qasımov da torpaqlarımızı işğaldan 
azad etməyə hər an hazır olduğunu bildirir: 

– Biz 2016-cı ilin Aprel 
döyüşlərindəki qələbəmizi hər an 
təkrarlamağa hazırıq. Ali Baş Komandanın 
döyüş əmri ilə torpaqlarımızı erməni işğal-
çılarından azad edəcəyik. Bu, başqa cür də 
mümkün deyil. Axı torpaq Vətəndir, ana-
dır. Vətən, ana dardadırsa, biz əsgər olaraq 
övladlıq borcumuzu yerinə yetirməliyik. 
Bəli, torpaqlarımızın bir hissəsinin işğalda 
olduğu bir vaxtda Vətən bizdən cəsurluq, 
igidlik gözləyir.

“N” saylı hərbi hissədə əsgərlərin 
inamla danışmaları, sabaha inamla 
baxmaları valideynlərdə də xoş təəssürat 
yaradırdı. Buradakı ab-hava, əsgərlərin 
uğurlu xidməti üçün hər cür şəraitin möv-
cudluğu, komandanlıq tərəfindən onlara 
yüksək diqqət və qayğı, doğma münasibət 
göstərilməsi valideynləri hədsiz dərəcədə 
sevindirirdi. 

“Açıq qapı günü”ndə əsgərlərlə 
söhbətimdən hiss etdim ki, onlar mərd, 
cəsur, qorxmazdırlar. Vətənimizə, xalqı-
mıza sadiq oğullardır. İstənilən şəraitdə 
torpaqlarımızın keşiyində inamla dayanır-
lar. Belə əsgərlərin qarşısında isə heç bir 
düşmən tab gətirə bilməz!

Vaqif BAYRAMOV, 
“Xalq qəzeti” 

“N” saylı hərbi hissədə 
gördüklərim

Suriyalı qaçqınlar 
Ermənistanı tərk edirlər
 � Suriyada 

baş verən hadisələr 
nəticəsində bu ölkədən 
qaçan ermənilərin böyük 
əksəriyyəti Ermənistanda 
yerləşdirildi. İşğalçı rejimin 
bu məsələdə marağı 
əhalinin sayında artıma 
nail olmaq idi.

Lakin həmişə olduğu 
kimi, bu dəfə də Ermənistanın 
niyyəti baş tutmadı. Bu ölkədə 
yerləşdirilən suriyalı erməni 
ailələri vəziyyətdən heç də razı 
qalmadıqlarına görə ölkəni tərk 
etmək istədiklərini bildiriblər. 
Çünki Ermənistanda təhlükə 
riski Suriyada olduğundan heç 
də az deyil. 

Qeyd edək ki, erməni 
mətbuatının verdiyi məlumata 
görə, təkcə Hələbdə 60 minə 
yaxın erməni yaşayır.

Mətbuata müsahibə verən 
Qriqor Sirabyan deyib ki, o, öz 
ailəsi ilə Ermənistana pənah 
gətirib. Bu respublikaya böyük 
ümidlərlə gələn Qriqora üç 
ay ərzində müəyyən yardım 
göstərilsə də, sonradan taleyin 
ümidinə buraxılıb, 5 nəfərlik 
ailə ilə köməksiz vəziyyətə 
düşüb. İş tapmaq üçün çox 

çalışsa da, hər yerdən əliboş qa-
yıdıb. Nəhayət, iş tapıb. Amma 
elə bir maaş alır ki, onunla 
kirayələdiyi evin haqqını zorla 
ödəyir və yavan çörəklə güc-
bəla ilə dolanırlar. 

Qriqor Sirabyan qeyd 
edir ki, əgər Suriyada 
sabitliyə nail olunsa, o, böyük 
məmnuniyyətlə ora qayıdar. 
Çünki Suriyada belə acınacaqlı 
vəziyyətdə yaşamırdı. Orada bir 
ayda qazandığını Ermənistanda 
bir ildə əldə etmək mümkün 
deyil. 

Slaq.am.TV-yə müsahibə 
verən Maral Soğomonyan isə 
bildirib ki, Hələbdə şəxsi ofisi 

olsa da, Ermənistanda ancaq 
kafelərdə ofisiantlığa dəvət 
edilir.

Gənc qız indi bu ölkədən 
qaçmaq üçün yol pulu toplamaq 
fikrindədir. 

Gümrüyə pənah gətirən 
Hovsepyanlar ailəsinin 
vəziyyəti isə daha ağırdır. 
Astğik Hovsepyan qeyd edir 
ki, əri xarici vətəndaş olduğu 
üçün burada iş tapa bilmir. 
Yerli ermənilər onlara ögey 
münasibət bəsləyirlər. Ona görə 
də tezliklə Ermənistanı tərk 
etmək fikrindədirlər. 

Ülviyyə VAHİDQIZI, 
“Xalq qəzeti”

ABŞ Senatında yeni dövlət katibi 
ilə bağlı dinləmələr keçiriləcək

 � Aprelin 12-də 
ABŞ Senatının xarici 
işlər komitəsində Mərkəzi 
Kəşfiyyat İdarəsinin 
(MKİ) sabiq rəhbəri Mayk 
Pompeonun dövlət katibi 
postuna təsdiqi ilə bağlı 
dinləmələr keçiriləcək.

APA-nın verdiyi xəbərə 
görə, bunu komitənin sədri Bob 
Korker bəyan edib.

Martın 13-də prezident D. 
Tramp Reks Tillersonu iste-
faya göndərərək dövlət katibi 
vəzifəsinə M. Pompeonun 
namizədliyini irəli sürüb.

Hazırda müvvəqəti 
olaraq ABŞ-ın dövlət katibi 
səlahiyyətlərini  Con Sallivan 

icra edir. O bu vəzifəni M. 
Pompeonun namizədliyi Konq-
res tərəfindən rəsmən təsdiq 
olunanadək icra edəcək.


